
Annwyl Jenny

Ymgynghoriad y Pwyllgor Cydraddoldeb a Chyfiawnder Cymdeithasol: Cymru Wrth-hiliol

Diolch i chi am y cyfle i ymateb i ymchwiliad ymgynghoriad y Pwyllgor Cydraddoldeb a Chyfiawnder Cymdeithasol ar Gynllun Gweithredu Cymru Wrth-hiliol Llywodraeth Cymru.

Mae’r Cyngor yn cyfyngu ei sylwadau ar yr ymgynghoriad hwn i faterion sy’n berthnasol i’w gylch gwaith statudol yn gyffredinol, meysydd penodol sydd wedi’u hamlinellu yn y cynllun gweithredu sy’n ymwneud â’n rôl a lle’r ydym yn bartner cyflawni dynodedig, a chylch gorchwyl yr ymchwiliad.

Amdanom ni
Cyngor y Gweithlu Addysg (CGA) yw’r rheolydd annibynnol, proffesiynol ar gyfer y gweithlu addysg yng Nghymru, sy’n cynnwys athrawon a staff cymorth mewn ysgolion a lleoliadau addysg bellach, gweithwyr ieuenctid/cymorth ieuenctid cymwysedig ac ymarferwyr dysgu seiliedig ar waith. Fe’i sefydlwyd gan Ddeddf Addysg (Cymru) 2014, ac mae’r Ddeddf yn amlinellu prif nodau CGA yn ffurfiol, sef:

· cyfrannu at wella safonau addysgu ac ansawdd y dysgu yng Nghymru 
· cynnal a gwella safonau ymddygiad proffesiynol ymhlith athrawon a phersonau sy’n cefnogi addysgu a dysgu yng Nghymru
· diogelu buddiannau dysgwyr, rhieni/gwarcheidwaid a’r cyhoedd a chynnal ymddiriedaeth a hyder y cyhoedd yn y gweithlu addysg

Rydym yn gweithio tuag at gyflawni’r nodau hyn mewn pedwar maes eang.

1. Ein swyddogaeth statudol craidd yw rheoleiddio er budd y cyhoedd. I wneud hyn, mae’n ofynnol i ni:
· gadw Cofrestr o Ymarferwyr Addysg sy’n gymwys i ymarfer mewn ysgolion, addysg bellach, gwaith ieuenctid a dysgu seiliedig ar waith 
· cyhoeddi Cod Ymddygiad ac Ymarfer Proffesiynol sy’n amlinellu’r safonau a ddisgwylir gan y rhai sydd wedi cofrestru
· ymchwilio i honiadau o ymddygiad proffesiynol annerbyniol, anallu proffesiynol difrifol neu droseddau perthnasol a’u clywed
· achredu rhaglenni addysg gychwynnol athrawon a monitro eu cydymffurfiaeth â meini prawf cenedlaethol.
2. Rydym yn cefnogi ein cofrestreion i allu cyflawni’r safonau proffesiynol uchaf trwy ddarparu gwybodaeth, adnoddau a gwasanaethau defnyddiol sydd wedi’u llunio i gynnig arweiniad a chyfarwyddyd.
3. Rydym yn defnyddio ein data a’n gwybodaeth i lunio a dylanwadu ar bolisi addysgol yng Nghymru er budd ein cofrestreion.
4. Mae gennym ddyletswydd statudol i hyrwyddo gyrfaoedd ym myd addysg yng Nghymru.
Mae ein blaenoriaethau a’n hymrwymiad i gydraddoldeb, amrywiaeth a chynhwysiant wedi’u hamlinellu yn ein Cynllun Strategol a’n Cynllun Cydraddoldeb Strategol.

Rheoleiddio

Cofrestr Ymarferwyr Addysg
Fel rhan o’n swyddogaeth graidd i reoleiddio, rydym yn cynnal Cofrestr o Ymarferwyr Addysg sy’n gymwys i ymarfer mewn ysgolion, addysg bellach, gwaith ieuenctid a dysgu seiliedig ar waith. Mae’n ofyniad cyfreithiol ar yr unigolyn a’r cyflogwr i sicrhau eu bod wedi’u cofrestru cyn dechrau cyflogaeth. Felly, mae gennym ffynhonnell unigryw o wybodaeth am gyfansoddiad y gweithlu, gan gynnwys ethnigrwydd.

*Rydym yn cynnal adolygiad blynyddol o ansawdd a chyflawnrwydd ein holl ddata ac, o ganlyniad, rydym wedi cyflwyno nifer o fesurau/camau gweithredu parhaol ac achlysurol i wella cyflawnrwydd y data ar ethnigrwydd yn benodol. O ganlyniad, mae nifer y cofnodion lle mae’r ethnigrwydd yn anhysbys wedi gostwng. Rydym yn cynnal ymarfer casglu data ar hyn o bryd i barhau i wella cyflawnrwydd y data hwn ymhellach. 

*Nod a Cham Gweithredu Perthnasol Cynllun Gweithredu Cymru Wrth-hiliol
Nod: Sicrhau bod gwybodaeth glir ar gael am ethnigrwydd staff ar bob lefel ym maes AB a Dysgu Seiliedig ar Waith, a bod staff yn cael cymorth i gamu ymlaen yn eu gyrfaoedd, ni waeth beth fo’u hethnigrwydd
Cam gweithredu: Sicrhau y caiff y data gwell hyn eu defnyddio i gefnogi polisïau ac arferion recriwtio’r gweithlu.

Cod Ymddygiad ac Ymarfer Proffesiynol
Mae’n ofynnol i ni ddatblygu a chynnal Cod Ymddygiad ac Ymarfer Proffesiynol (y Cod), sy’n amlinellu’r safonau a ddisgwylir gan y rhai sydd wedi’u cofrestru â ni a’i fwriad yw cefnogi ac arwain eu hymddygiad a’r barnau fel gweithwyr proffesiynol sy’n gweithio mewn rolau addysg a hyfforddiant yng Nghymru. Mae egwyddorion a disgwyliadau penodol yn y Cod sy’n berthnasol i gydraddoldeb, amrywiaeth a chynhwysiant. Gallai methiant cofrestreion i gydymffurfio â’r Cod fwrw amheuaeth ar eu cofrestriad a gallant ddod yn destun ein gwaith Addasrwydd i Ymarfer o ganlyniad uniongyrchol i hyn.

Achredu Addysg Gychwynnol Athrawon
Un o gyfrifoldebau rheoleiddiol statudol eraill CGA yw achredu rhaglenni AGA (sy’n arwain at ddyfarnu Statws Athro Cymwysedig) yng Nghymru. Caiff yr holl raglenni sy’n cael eu cynnig gan ddarparwyr ledled Cymru eu hasesu i’w hachredu yn erbyn meini prawf Llywodraeth Cymru ar gyfer achredu rhaglenni AGA (y Meini Prawf) ac, os caiff achrediad ei roi (am hyd at gyfnod o 5 mlynedd), caiff y rhaglenni eu monitro ar hyd cyfnod yr achrediad. Caiff y gwaith hwn ei gyflawni gan ein Bwrdd Achredu AGA.

*Yn 2022-23, cynhaliodd Llywodraeth Cymru adolygiad ac adnewyddiad o’r Meini Prawf, a orchwyliwyd gan grŵp llywio a oedd yn cynnwys cynrychiolaeth gan Gadeirydd Bwrdd Achredu AGA CGA a’r Rheolwr Achredu ac Ansawdd AGA. Ym mis Mai 2023, cyhoeddwyd y Meini prawf ar gyfer achredu rhaglenni AGA yng Nghymru ar eu newydd wedd. Ymhlith y newidiadau a wnaed, mae pwysigrwydd tegwch, lles a hawliau plant wedi’i wneud yn fwy amlwg, gyda gofynion i SAUau gefnogi ymagwedd ysgol gyfan eu hysgolion partner at les emosiynol a meddyliol. Mae hyn yn cyd-fynd â disgwyliadau wedi’u diweddaru i gefnogi dysgwyr ag ADY a’r angen i sicrhau bod yr holl arferion addysgu yn wrth-hiliol ac yn sicrhau tegwch yn yr amgylcheddau dysgu amrywiol yng Nghymru.

Yn flynyddol, mae CGA hefyd yn cael niferoedd derbyniadau dymunol o fyfyrwyr AGA gan Lywodraeth Cymru, y mae wedyn, ar y cyd â Llywodraeth Cymru, yn eu dyrannu i raglenni achrededig a llwybrau AGA yng Nghymru. Yn rhan o hyn, rydym yn rhoi gofynion penodol ar bartneriaethau i recriwtio athrawon o gymunedau Du, Asiaidd a Lleiafrifoedd Ethnig, fel y nodir gan Lywodraeth Cymru (yn 2022-23, pennwyd hyn fel 5% o’r recriwtio ar raglenni AGA). Wedi hynny, rydym yn monitro recriwtio i raglenni’n fisol ac yn adrodd ar hyn i Lywodraeth Cymru.

*Nod a Cham Gweithredu Perthnasol Cynllun Gweithredu Cymru Wrth-hiliol
Nod: Cynyddu nifer yr athrawon sy’n cael eu recriwtio o gymunedau ethnig lleiafrifol yn y sector addysg gyda ffocws clir ar recriwtio i raglenni Addysg Gychwynnol Athrawon (AGA).
Cam gweithredu: Adolygu Addysg Gychwynnol Athrawon (AGA) a dysgu proffesiynol er mwyn sicrhau eu bod yn adlewyrchu dull gwrth-hiliol o recriwtio a hyfforddi athrawon.

Cefnogi ein cofrestreion i allu cyflawni’r safonau proffesiynol uchaf

I gyd-fynd â’r Cod Ymddygiad ac Ymarfer Proffesiynol y cyfeirir ato uchod, rydym yn cyhoeddi nifer o ganllawiau arfer da i gefnogi cofrestreion mewn nifer o feysydd allweddol, gan gynnwys Mynd i’r afael â hiliaeth, sy’n cael eu cymeradwyo gan Dangos y Cerdyn Coch i Hiliaeth a Rhwydwaith BAMEed Cymru.

Mae ein clwb llyfrau a chyfnodolion misol, Meddwl Mawr, sy’n annog ein cofrestreion i ymgysylltu ag ymchwil, wedi cynnwys argymhellion ar bynciau hil, hiliaeth, cydraddoldeb a chynhwysiant.

Ym mis Tachwedd 2021, datblygodd a chynhaliodd CGA ddigwyddiad/cynhadledd rhithwir hanner diwrnod ar gyfer ein cofrestreion a’n rhanddeiliaid, ar y cyd â BAMEed – sef Symud o arfer nad yw’n hiliol i arfer gwrth-hiliol: hyrwyddo tegwch hiliol mewn addysg. Yn dilyn y digwyddiad hwnnw, cyflwynodd CGA gyfres o sesiynau cyfnos ar y pynciau canlynol, ar y cyd ag unigolion cofrestredig a phartneriaid eraill:
· Pwysigrwydd rhoi gwybod am hiliaeth a mynd i’r afael â chynhwysiant
· Eich taith i greu Cymru wrth-hiliol – sut i siarad â’ch staff a dysgwyr am hil
· Addysgu Cynefin a hanes amrywiol Cymru: Sut i gynnwys themâu yn ymwneud â Phobl Ddu, Asiaidd a Lleiafrifoedd Ethnig yn y cwricwlwm newydd

Mae CGA yn bartner â DARPL (Dysgu Proffesiynol Amrywiaeth a Gwrth-hiliol) ac mae wedi cydweithio’n agos â nhw i hyrwyddo eu hadnoddau i’n cofrestreion, gan gynnwys trwy weithio mewn partneriaeth â nhw i drefnu cynhadledd genedlaethol ar amrywiaeth ac arweinyddiaeth wrth-hiliol, a gynhaliwyd yng Nghaerdydd ym mis Mehefin 2023 ac a oedd â thros 250 o arweinwyr o bob rhan o’r byd addysg yn bresennol, gan gynnwys ysgolion, addysg bellach, gwaith ieuenctid a’r blynyddoedd cynnar.

Llywio a dylanwadu ar bolisi

Rydym yn defnyddio ein data a’n gwybodaeth i lywio a dylanwadu ar bolisi addysgol yng Nghymru er budd ein cofrestreion.

Fel y crybwyllwyd eisoes, ffynhonnell wybodaeth unigryw yw’r Gofrestr Ymarferwyr Addysg am gyfansoddiad y gweithlu, gan gynnwys ethnigrwydd, ac rydym yn cyhoeddi Ystadegau Gweithlu Addysg Cymru yn flynyddol. Cyhoeddwyd rhifyn 2023 ym mis Medi ac, isod, rydym wedi darparu dadansoddiad byr o’r data ethnigrwydd ym mis Mawrth 2023.

[bookmark: _Hlk145401873][bookmark: _Hlk144976161]Nifer y cofrestreion CGA (ar draws pob categori) sy’n nodi eu bod yn Ddu, Asiaidd neu’n lleiafrif ethnig yw 4.1% yn 2023. Yn 2019, roedd yn 1.8%, sy’n adlewyrchu cynnydd sylweddol yng nghyflawnrwydd ein data mewn perthynas ag ethnigrwydd. Mae cyfran ein cofrestreion o gefndiroedd Du, Asiaidd a lleiafrifoedd ethnig yn is nag ymhlith poblogaeth ehangach Cymru o hyd (5.8% yn ôl Cyfrifiad 2021). Fodd bynnag, dylid nodi nad yw ethnigrwydd 15.5% o’n cofrestreion yn hysbys a bod 1.3% o’n cofrestreion wedi dweud wrthym yn benodol nad ydynt yn fodlon datgelu’r wybodaeth hon.    

Ar draws ein categorïau cofrestru, mae ein data’n dangos bod amrywiaeth ethnig ar ei isaf ymhlith athrawon ysgol. Mae cyfran yr athrawon sy’n nodi eu bod yn Ddu, Asiaidd neu’n lleiafrif ethnig yn is na 2% o hyd. I’r gwrthwyneb, cofnodwyd bod 9.2% o ddisgyblion 5 oed neu’n uwch o gefndiroedd heb fod yn wyn yng Nghyfrifiad Ysgolion 2022.

Y grŵp gweithwyr cymorth dysgu AB sydd â’r gyfran uchaf o unigolion sy’n nodi trwy’r gofrestr eu bod yn Ddu, Asiaidd neu’n lleiafrif ethnig, sef 7.2% yn 2023.

Fel y crybwyllwyd uchod, gan ddefnyddio ein data, rydym yn chwilio’n barhaus am gyfleoedd i lywio, llunio a dylanwadu ar bolisi addysg.

Yn wir, caiff ein data ei ddefnyddio yng Nghynllun Gweithredu Gwrth-hiliaeth Cymru i amlygu’n benodol y diffyg amrywiaeth ethnig yn y gweithlu ysgolion.

Rydym yn darparu data o’r Gofrestr i Lywodraeth Cymru yn flynyddol i fwydo ei Fodel Cynllunio a Chyflenwi Athrawon (TPSM), sy’n cael ei ddefnyddio i ragfynegi nifer amcangyfrifedig yr athrawon sydd eu hangen mewn ysgolion yng Nghymru.

Rydym yn aelod o’r Grŵp Llywio AB Cymru Wrth-hiliol, sy’n gyfrifol am roi cyngor ar weithrediad camau gweithredu Cynllun Gweithredu Cymru Wrth-hiliol sy’n ymwneud â’r adrannau AB a dysgu oedolion, a’u cefnogi a’u monitro. Ym mis Tachwedd 2022, rhoesom fewnbwn data i’r Grŵp Llywio AB Cymru Wrth-hiliol ar ddatblygu’r gweithlu Ôl-16: gwella data ac annog recriwtio staff o leiafrifoedd ethnig.

*Roeddem hefyd yn rhan o ddatblygu Cynlluniau Recriwtio Pobl Ddu, Asiaidd a Lleiafrifoedd Ethnig AGA Llywodraeth Cymru, gan gynnwys gweithgarwch a thrafodaethau am yr ail gam datblygu. Mae camau gweithredu wedi’u priodoli i CGA yn y cynllun ac mae cynnydd wedi’i amlinellu yn yr ymateb hwn.

*Nod a Cham Gweithredu Perthnasol Cynllun Gweithredu Cymru Wrth-hiliol
Nod: Cynyddu nifer yr athrawon sy’n cael eu recriwtio o gymunedau ethnig lleiafrifol yn y sector addysg gyda ffocws clir ar recriwtio i raglenni Addysg Gychwynnol Athrawon (AGA).
Cam gweithredu: Cydweithio a chyd-lunio â grwpiau rhanddeiliaid ethnig lleiafrifol i ddatblygu camau nesaf y Cynllun Recriwtio Pobl Ddu, Asiaidd ac Ethnig Leiafrifol ar gyfer Addysg Gychwynnol Athrawon.

Hyrwyddo Gyrfaoedd

Un o brif swyddogaethau CGA dan Ddeddf Addysg (Cymru) 2014 yw hyrwyddo gyrfaoedd yn y gweithlu addysg. Ar gais Llywodraeth Cymru ac wedi’i ariannu ganddi, mae CGA hefyd yn gwneud gwaith y tu hwnt i’r hyn a nodir yn y Ddeddf i ddatblygu a chyflwyno ymagwedd strategol at recriwtio a hyrwyddo gyrfaoedd ym myd addysg yng Nghymru.

Yn dilyn ymgysylltu a chydweithio helaeth â’r sector addysg, lansiwyd brand, gwefan a gwasanaeth eiriolaeth a chymorth Addysgwyr Cymru ym mis Medi 2021.

Mae’r brand a’r wefan yn darparu’r canlynol:

· Brand sy’n cynnwys yr holl weithwyr proffesiynol a lleoliadau addysg (ysgolion, addysg bellach, dysgu seiliedig ar waith, gwaith ieuenctid ac addysg oedolion)
· Cynnwys gwefan ddilys, gynhwysol ac amrywiol
· Porth gyrfaoedd, lle gall pobl ddod o hyd i wybodaeth am yrfaoedd ym myd addysg, gan gynnwys y cymwysterau a’r sgiliau sydd eu hangen arnynt ar gyfer rolau penodol
· Porth swyddi Cymru gyfan (ceir rhagor o wybodaeth isod)
· Porth hyfforddiant i hysbysebu neu ddod i hyd i gyfleoedd hyfforddiant
Ochr yn ochr â’r wefan, darperir y gwasanaeth recriwtio, eiriolaeth a chymorth. Yn ogystal ag ymateb i ymholiadau gan unigolion, darparwyr a chyflogwyr, mae gwasanaeth Addysgwyr Cymru yn rhagweithiol, yn chwilio am gyfleoedd ac yn gweithio mewn partneriaeth ag ystod eang o sefydliadau, gan gynnwys ysgolion, unigolion, grwpiau cymunedol, cyflogwyr, darparwyr hyfforddiant a sefydliadau partner eraill, fel DARPL, Coleg Cymraeg Cenedlaethol, Gyrfa Cymru ac ati. Mae hyn yn arbennig o bwysig ar gyfer y gwaith eiriolaeth wedi’i dargedu y mae’n ymgymryd ag ef i hyrwyddo gyrfaoedd yn y meysydd â blaenoriaeth canlynol (mae gan CGA Swyddog Recriwtio a Chymorth sy’n ymroddedig i bob un o’r meysydd hyn):

· Cymunedau Pobl Ddu, Asiaidd a Lleiafrifoedd Ethnig
· Y Gymraeg
· Pynciau uwchradd sydd â phrinder
Yn rhan o’r gwaith hwn, rydym eisoes yn cydweithio’n uniongyrchol â phartneriaethau AGA i’w cynorthwyo i roi eu cynlluniau recriwtio Pobl Ddu, Asiaidd a Lleiafrifoedd Ethnig unigol ar waith.  Yn ogystal, mae pob un o’r colegau AB wedi rhannu eu cynlluniau gweithredu gwrth-hiliol â CGA er mwyn i ni nodi meysydd o gydweithio a chefnogaeth.

Mae CGA hefyd wedi gwneud gwaith i gyd-gynllunio trefniadau cymorth i gefnogi unigolion o gefndiroedd lleiafrifoedd ethnig ar bob cam o’r broses ymgeisio ac astudio. Mae gweithgareddau wedi cynnwys:
· gweithdy ymgeisio gydag Ysgol Uwchradd Cathays. Fe’i cynhaliwyd mewn llyfrgell leol i gefnogi pobl o gefndiroedd lleiafrifoedd ethnig i fyd addysg
· ysgol haf Prifysgol Fetropolitan Caerdydd – gweithdy sgiliau ymgeisio a chyfweld ar gyfer pobl o gefndiroedd lleiafrifoedd ethnig
· Canolfan Gymunedol De Glan-yr-afon – gweithdai ymgeisio a llunio CV a ddarparwyd â gwasanaeth cyfieithu ar y pryd
· Chai and Chat – gweithdai llunio CV i gymunedau lleiafrifoedd ethnig yng Nghastell-nedd a Phort Talbot

Hyd yn hyn, mae CGA, trwy Addysgwyr Cymru, wedi ymgysylltu â thros 21,500 o unigolion sydd â diddordeb mewn gyrfa ym myd addysg. Er mis Awst 2022, bu CGA yn defnyddio System Olrhain Ceisiadau Addysgwyr Cymru. Mae’r system yn galluogi CGA i ddarparu cymorth a gwybodaeth wedi’u personoli i unigolion sydd â diddordeb mewn gyrfa ym myd addysg. Mae hyn yn cynnwys cymorth â cheisiadau a chyfweliadau i’r rhai sy’n gwneud cais am raglenni neu am swydd yn y sector addysg.
Rydym wedi cyflogi swyddog dynodedig yn y tîm Hyrwyddo Gyrfaoedd, y mae ei rôl yn canolbwyntio ar gydweithio â phartneriaid i ymgysylltu mwy â chymunedau Pobl Ddu, Asiaidd a Lleiafrifoedd Ethnig i hyrwyddo gyrfaoedd ym myd addysg.
Amlinellir rhai enghreifftiau o weithgarwch Addysgwyr Cymru sydd eisoes yn digwydd:
· Presenoldeb (a nawdd, lle bo hynny’n briodol) mewn digwyddiadau allweddol e.e. Mela Caerdydd (a fynychwyd gan 30,000 o bobl), ‘Eid yn y Parc’ Abertawe.
· Sesiynau Addysgwyr Cymru mewn ysgolion ledled Cymru.
· Gwaith allgymorth â grwpiau cymunedol ledled Cymru i gynnig gwybodaeth, cyngor ac arweiniad ar yrfaoedd ym myd AB e.e. sesiynau ‘Chai and Chat’ â grwpiau cymunedol ar draws Abertawe a Chastell-nedd Port Talbot a hwylddyddiau i deuluoedd mewn partneriaeth â’r Tîm Cymorth Ieuenctid Ethnig yng Nghaerdydd a Wrecsam.
· Digwyddiadau teilwredig â darparwyr AGA, er enghraifft cyflwyno ddigwyddiad â Phartneriaeth Ysgolion Prifysgol Abertawe (SUSP) i hyrwyddo ei rhaglenni AGA. Cyflwynodd Addysgwyr Cymru noson wybodaeth i bobl o gefndiroedd Pobl Ddu, Asiaidd a Lleiafrifoedd Ethnig. Rhoddodd y digwyddiad wybodaeth i’r rhai a oedd yn bresennol am y ddarpariaeth AGA yn SUSP, yn ogystal â chymorth arall sydd ar gael (cymhellion ariannol ac ati). Cyn y digwyddiad, cyflwynodd Addysgwyr Cymru sawl gweithgaredd ymgysylltu â chymunedau lleiafrifoedd ethnig ar draws Abertawe i hyrwyddo’r digwyddiad ac annog presenoldeb. Roedd 40 o unigolion yn bresennol yn y digwyddiad a mynegodd ugain ychwanegol ddiddordeb mewn cael rhagor o wybodaeth am yrfaoedd ym myd addysg yng Nghymru. Roedd pawb a oedd yn bresennol o gefndiroedd ethnig lleiafrifol.
· Cydweithio â phrifysgolion i nodi cyfleoedd i hyrwyddo gyrfaoedd ym myd addysg i fyfyrwyr israddedig yn eu trydedd flwyddyn – meithrin perthnasoedd â thimau gyrfaoedd a chyflogadwyedd a all gyfeirio myfyrwyr sydd â diddordeb at Addysgwyr Cymru/yn uniongyrchol at ddarparwyr perthnasol.

Trwy’r gwaith hwn, mae CGA yn casglu data ar brofiad bywyd y gweithlu presennol a’r darpar weithlu, sy’n llywio datblygiad pellach brand, gwefan a gwasanaeth eiriolaeth Addysgwyr Cymru. Caiff y data ei rannu â phartneriaid cyflawni allweddol hefyd.

*Nod a Cham Gweithredu Perthnasol Cynllun Gweithredu Cymru Wrth-hiliol
Nod: Cynyddu nifer yr athrawon sy’n cael eu recriwtio o gymunedau ethnig lleiafrifol yn y sector addysg gyda ffocws clir ar recriwtio i raglenni Addysg Gychwynnol Athrawon (AGA).
Cam gweithredu: Adolygu Addysg Gychwynnol Athrawon (AGA) a dysgu proffesiynol er mwyn sicrhau eu bod yn adlewyrchu dull gwrth-hiliol o recriwtio a hyfforddi athrawon.
Cam gweithredu: Cyd-lunio trefniadau cymorth priodol a sensitif i fyfyrwyr o gefndiroedd ethnig lleiafrifol ar bob cam o’r broses ymgeisio ac astudio.

Nod: Cynyddu lefelau hunangofnodi ethnigrwydd ymhlith pobl ethnig leiafrifol ac ennyn mwy o hyder i rannu data
Cam gweithredu: Parhau i gasglu data caled a data ar brofiadau bywyd mewn perthynas â’r gweithlu presennol a chynyddu lefelau hunangofnodi ymhlith unigolion. Mae nodi ethnigrwydd yn wirfoddol felly bydd gwaith pellach yn cael ei wneud gyda chymunedau i sicrhau mwy o berchenogaeth a chydymffurfiaeth

Cynnydd a threfniadau monitro ar gyfer y Cynllun

Lle mae CGA yn ymgymryd â gwaith a ariennir gan Lywodraeth Cymru, mae ganddo drefniadau cadarn ar waith ar gyfer adrodd ar, a monitro, cynnydd, sy’n cynnwys cyfarfodydd diweddaru rheolaidd ag arweinwyr polisi a’r dirprwy gyfarwyddwr ac adroddiadau chwarterol i uwch swyddogion ar gynnydd yn erbyn y dangosyddion perfformiad allweddol a bennwyd gan Lywodraeth Cymru.

Fel y crybwyllwyd eisoes, rydym hefyd yn aelod o Grŵp Llywio AB Cymru Wrth-hiliol.

Casgliad

Rydym wedi amlygu nifer o feysydd lle mae camau cadarnhaol yn cael eu cymryd ac rydym yn gobeithio y byddant yn dechrau gwneud gyrfaoedd ym myd addysg yn fwy deniadol i unigolion o gymunedau Du, Asiaidd a Lleiafrifoedd Ethnig. Fodd bynnag, rydym yn cydnabod bod heriau sylweddol o hyd o ran creu’r system addysg decach a ragwelir gan Gynllun Gweithredu Cymru Wrth-hiliol, yn enwedig o ran sicrhau y daw’r gweithlu’n fwy cynrychioliadol (o ran ei amrywiaeth ethnig) o boblogaeth ehangach Cymru.

Mae CGA yn ymrwymo i roi’r agenda a amlinellir yng Nghynllun Gweithredu Cymru Wrth‑hiliol ar waith, o ran ein gwaith yn y meysydd penodol lle’r ydym wedi ein nodi fel partneriaid ac yn ehangach i gefnogi cydraddoldeb, amrywiaeth a chynhwysiant. Bydd ein gwaith Addysgwyr Cymru yn parhau i chwarae rhan hollbwysig o ran helpu i hyrwyddo amrywiaeth ar draws y gweithlu addysg a byddwn yn parhau i fonitro ac amlygu cynnydd (a heriau) trwy fonitro cyfansoddiad y gweithlu a derbyniadau AGA.

Edrychwn ymlaen at barhau i weithio â phartneriaid i wireddu nodau Cynllun Gweithredu Cymru Wrth-hiliol dros y blynyddoedd sydd i ddod.

Mae pob croeso i chi gysylltu â mi os gallaf fod o unrhyw gymorth pellach.

Yn gywir,

[bookmark: cysill][image: ]

Mr Hayden Llewellyn
Prif Weithredwr

